
Lanbidez futbolaria da Zuhaitz Gurrutxaga. Realean jo zuen goia, baina orain ari da benetan gozatzen, Real Unionen. Futbolaz haratago, ordea, artista sena dauka barruan, musikari, aktore sena. 

«Artista frustratuaren» ostikoak

Unai Zubeldia - Donostia 
Sekretu gutxi dauzkat». Sentimenduak kanporatu zalea da Zuhaitz Gurrutxaga, baina ez du hitza soilik erabiltzen horretarako. «Momentu txarrak pasatakoa naiz ni ere, eta horrelakoetan terapia ona izaten da idaztea eta abestiak konposatzea». Artista ere bada Real Unioneko jokalaria. Gitarra, trikitia, antzerkia, bertsoa, bloga, irratia... «Dena ukitzen dut, eta uste dut, azkenean, ezer ez dudala ondo egiten». «Artista frustratutzat» dauka bere burua. «Eta zerbait egiten ba ote dakidan bilatzen ari naiz». 

Lanbide gisa dauka elgoibartarrak futbola. «Baina bizitza honetan niretzat dena ez da futbola». «Ama. Etxeko dama. Bihotzean zaramagu. Maitasun amaigabez. Sentipen amataezinez. Ama». Hala idatzi zuen 2008ko urtarrilaren 22an bere blogean. «Urtebetetze egunean amari egin nion oparia izan zen hori». Sentimenduz betetakoa. Zamoran ari zen jokatzen orduan, eta gaztelaniazko blogari eman zion indarra. «Euskaraz jarraitzaile gutxi neuzkan, ama eta arreba bakarrik, eta, gainera, momentuan bizi naizen hizkuntzan idaztea gustatzen zait niri». 

Benetako jarraitzaileak, ordea, 19 urte zeuzkanean sortu zitzaizkion, selektibitatea amaitu ondoren Heziketa Fisikoko ziklo bat egiten ari zela, Realeko lehen taldearekin debuta egin zuenean. Aurreko astean Reala B-rekin Tolosaren aurka jokatu zuen, Hirugarren Mailan. «Gogoratzen naiz Clementek aste horretan titularren petoa eman eta galdetu zidala: 'Ez zara beldurtuko ezta?'». Erantzun bakarra zeukan galderak. «Ezetz esan nion. Baina dar-darka jarri nintzen». 

Atletico Madril-Reala, 2000ko urtarrilaren 23a. Nor defendatu behar, eta Hasselbaink aurrelari handia. «Garai hartan dena zen txispa, dena zen abiadura nire gorputzean». Eta hala zelairatu zen. «200 bihotz taupadatik gora nituela». Amaitu ere hala egin zuen. «Txartel gorriarekin». Baina partida hura gogoratzen dute zale gehienek Gurrutxagaz hizketan hasita. «Realean ez nuen golik sartu, eta jokaldi ikusgarririk ere ez dut uste egin nuenik. Baina hamar urte pasatu eta gero jendea oraindik Hasselbainkekin eduki nuen ika-mikarekin gogoratzen da». «Bitxia» dela dio. «Baina polita, bestela, ziurrenik, jada ez zirelako nitaz gogoratuko». 
Inguruko presioak itota 

Kirol arloan goia jo zuen elgoibartarrak. «Baina ez nintzen lasai bizi. Ez dakit oso gai nintzen presioa jasateko». Kirol maila igo ahala jaitsi egin zitzaion bizi-kalitatea. «Atzean huts egin eta 4-0 galduko genuen beldur nintzen. Hori zen nire asteroko amesgaiztoa. Tentsio handiegia neukan». 

Neurrian, polita izan zen Realeko garaia. «Baina ilusioa galdu nuen. Ez nuen jokatzen, ez nintzen deialdietan sartzen... eta berdin zitzaidan. Jokalari batentzat ez dago hori baino gauza okerragorik». Beste talderen batera utzita joan nahi zuela esan zion Realari. Eta hala iritsi zen Algecirasera. «Baina kirol arloan ez nuen bururik altxatu, nahiz eta harro nagoen hara joan nintzelako». 

Iñaki Alonso egun Real Unionen entrenatzaile denak piztu zuen Lemoan. Berez, atzerapausoa zen hura Gurrutxagarentzat. «Eta gogorra izan zen». Baina gordin hitz egin zion Alonsok elgoibartarrari. «Gazte mailatik ezagutzen ninduela esan zidan, eta bazekiela zein lehiakorra nintzen. Tarte horretan ez zekiela zer gertatu zitzaidan eta ez zuela jakin nahi esan zidan, baina aurreko jokalari hura nahi zuela». Piztu egin nahi zuen, eta piztu zuen. Hizketaldi hari esker iritsi da berriz ere futbolarekin gozatzera. 
Maketarekin zorterik ez 

Gitarra joz alaitu zituen Realeko azken urte gogorrak. «22 urterekin-edo hasi nintzen». Eta Algecirasen atera zen ordura arte barruan gordeta zeukan artista sena. «Oso maila apalean, baina abestiak sortzea posible zela ikusi nuen. Gero, letrak egiten hasi nintzen...». Elgoibarren, lagun batzuen estudioan grabatu zituen berak sortutako abestietako batzuk. «Abesti motelak denak». Eta maketa bat ere bidali zuen orain bizpahiru urte lehiaketaren batera. «Baina ez zen zorterik izan. Musikaren topera iritsi naizela uste dut». 

Gurrutxagaren alde artistikoak bizi du, ordea, Zuhaitz. «Donostian, Zurriolako antzerki taldean ere ibili naiz pare bat urtean, eta gustatuko litzaidake bide horretan saiatzea». «Hiruzpalau urte gehiago» igaro nahiko lituzke futbolean. Baina, orduan ere, ziurrenik, Goenkale-k indarrean jarraituko duenez, lan eske hasi da. «Bizitzan nahiko komikoa naizela uste dut, baina horixe da antzezteko zailena. Horregatik, lan dramatikoren bat badaukate, ni prest». 

Apala da Gurrutxaga kirol arloan eta kirol arlotik kanpo. Gauza txiki bakoitza baloratzen ikasi du. «Futbolean nahiago dut nire benetako mailan jokalari garrantzitsua izatea, koska bat gorago inor ez izatea baino». Eta egunerokoan ere filosofia horrekin bizi da. «Nire asmoa ez da hiru BMW eta bost etxe edukitzea». Horregatik, futbola uzten duenean edo futbolak uzten duenean, eskura dauzkan beste gauza batzuk egiteko baliatuko du denbora. «Zorionez, ez daukat hipotekarik ordaindu beharrik, eta, lotura hori gabe, ikasten hasiko naiz agian». Ikasten, egunen batean «artista frustratuaren» zama gainetik kendu eta aktore, musikari, bertsolari edo irrati esatari lanetan hasteko. 

